
Menningar-, nýsköpunar- og háskólaráðuneytið 
Skrifstofa menningar og fjölmiðla 
 

  Reykjavík, 13. mars 2026 

 

Efni: Umsögn um frumvarp til laga um breytingu á lögum um fjölmiðla nr. 38/2011 

Vísað er til frumvarps til breytinga á lögum um fjölmiðla sem birt hefur verið sem mál S-55/2026 
í samráðsgátt stjórnvalda.  

Frumvarpið felur í sér að stuðningskerfi við einkarekna fjölmiðla verði framlengt um fimm ár. Auk 
þess er gert ráð fyrir nýmæli sem er sérstakur viðbótarstuðningur við fjölmiðla sem sinna „daglegri 
fréttaþjónustu í almannaþágu.“  

Þá kemur fram í almennri umfjöllun að aukinn fjárstuðningur verði fjármagnaður með því að hluta 
auglýsingatekna Ríkisútvarpsins verði ráðstafað til einkafjölmiðla með umræddu styrkjakerfi, þótt 
um það sé ekki getið í frumvarpstextanum. Í stuttu máli er því markmið frumvarpsins að leysa 
rekstrarvanda einkafjölmiðla með auknum fjárstuðningi úr ríkissjóði, og sækja fjármunina að hluta 
til Ríkisútvarpsins. 

Fjölmiðlar gerðir að bótaþegum 

Um nokkurt skeið hafa stjórnvöld á Íslandi lagt sérstakt kapp á að gera bæði fólk og fyrirtæki að 
bótaþegum ríkisins. Sú ríkisstjórn sem nú situr ætlar að ganga enn lengra en sú sem á undan sat. 
Þykja það nokkur tíðindi. 

Ekki verður um það deilt að rekstur einkarekinna fjölmiðla á Íslandi hefur verið erfiður á 
undanförnum árum, en frumvarpinu er ætlað að bregðast við þeirri stöðu. Frumvarpið tekur hins 
vegar ekki á meginorsök vandans sem er heljartak ríkisfjölmiðilsins, Ríkisútvarpsins,  á innlendum 
markaði. Áform um að nýta auglýsingatekjur Ríkisútvarpsins til að fjármagna styrkjakerfi 
einkafjölmiðla endurspeglar þennan veruleika. 

Eina færa leiðin til tryggja að einkareknir fjölmiðlar dafni á Íslandi er hins vegar að minnka umsvif 
ríkisins á fjölmiðlamarkaði. Á sama tíma og miðlun á upplýsingum og efni verður sífellt ódýrari 
vaxa tekjur Ríkisútvarpsins ár frá ári og nemur ríkisframlagið í ár 6.355 milljónum króna. 

Á tyllidögum horfa menn oft til þess hvernig hin Norðurlöndin standa að málum - þegar það hentar. 
Markaðshlutdeild ríkisfjölmiðilsins íslenska var um 27% á árinu 2023. Á sama tíma var hlutdeildin 
að meðaltali 10% á hinum Norðurlöndunum. Næst mest er hlutdeildin í Danmörku, eða 17%. 

Heiðar Guðjónsson, fyrrum aðaleigandi og forstjóri Sýnar, greindi frá því nýverið í hlaðvarpsþætti 
að félagið hafi reiknað hversu mikið dagskrá Ríkisútvarpsins myndi kosta í framleiðslu og 
innkaupum hjá Sýn. Sagði hann kostnaðinn vera 40% af rekstrarkostnaði Ríkisútvarpsins á 
ársgrundvelli.   










